
Ụmịedemede  

Nchọcha a bu n’obi iwepụtacha mkpụrụedemede na okwu ụfọdụ na-ahịa ahụ iji kọmputa edepụta, 

mgbe a na-ede asụsụ Igbo ya na iwepụta usoro e nwere ike igbaso iji wee gbochie ma ọ bụ gbanahụ 
nke a. Ihe nhịamahụ a na-apụtakarị ihe mgbe ọbụla a na-eme ihe ọmụmụ asụsụ Igbo ma ọ bụ mgbe 
odee ji ya edepụta akwụkwụ mbipụta. Nchọcha a ga-ewepụtakwa ụzọ ịchafụ a ga-eji mee nke a, 

iji wulite asụsụ Igbo na-anwụ anwụ maka na ụmụ ntorobịa agbapụchaala n’ọmụmụ ya bụ asụsụ 
n’ogo Praịmarị, n’ogo Sekọndịrị nakwa n’ogo Mahadum n’ụlọakwụkwọ niile. Nke a mere na o 
nweghị onye na-etinyezi uchu n’asụsụ Igbo dịka o kwesiri. Nka nchọcha a gbasoro bụ nke 
Nchọpụta Ndịnakụkụ. A ga-atụnyekwa aro ka a ga-esi wulite asụsụ Igbo site n’iji kọmputa na-

akụzi ya.   

Mkpọlite  

Asụsụ Igbo so n’asụsụ ndị na-achọ ịnwụnyụ anya. Mbọ niile a na-agba ugbu a bụ etu a ga-

esi tụtee ya. Iwebeta ngwa nkụzi ọlọrọ ọhụụ ga-enyekwa nnukwu aka n’ihi na ndị ọgbara ọhụụ 
ejighi ihe a na-apị apị egwuri egwu. Nke a ga-esokwa kpalie mmasị ha n’asụsụ Igbo n’ihi na asụsụ 
Igbo bụ asụsụ e ji mara ndị Igbo nke bụ nke ha kpọm kwem. Ụfọdụ ha nwekwara mmasị na ya 
n’agbanyeghị na ndị Igbo ụfọdụ enweghị ihe ha ji ya bụ asụsụ ha kpọrọ. Ụdị ndị Igbo dị etu a 
amaghị na asụsụ ha fuo na ha efuola n’ihi na asụsụ ha bụ ha, tinyere na Anagbogu (2001) kwuru 

na o nweghị asụsụ ka ibe ya mma. Ọ bụrụ na asụsụ ahụ na-egbo mkpa asụsụ ndị ọzọ na-egbo, o 

nweghịzị ihe dị iche n’asụsụ ahụ na asụsụ ndị ogbo ya ndị ọzọ. Mmadụ itu ọnụ na ọ bụ a kwaa a 
kwụrụ n’asụsụ Igbo bụ mmadụ ịbụ ọka ibe n’ụtọasụsụ Igbo.   

 Kọmputa bụ igwe nwa Bekee rụpụtara maka ime ka obibi ndụ n’elu ụwa dị mfe, ọ 
naenyere mmadụ aka n’ọrụ dị iche iche n’ụzọ dị iche iche, ịhụ na ọrụ ahụ na-arụrụ ya nke ọma, 
chekwaa ya nke ọma ma werekwa ya mee ihe a chọrọ iji ya mee n’ikpeazụ na-enweghị ihe 
mgbakasị ahụ ọ bụla. Adedapo, Mitchell na Agunbiade (2015) kọwapụtara kọmputa dị ka ngwaọrụ 
ji ike (energy/electric) arụ ọrụ nke nwere ike igbo mkpa dị iche iche site n’ịnabata ozi (data) were 
ya rụọ ọrụ di iche iche ma wetakwa ihe o nyere (result) n’usoro ime ya na nkebi na nkebi (step by 



step) zuru oke ma dokwaa anya n’usoro ntuziaka ahaziri ahazi, nke na-eme ka kọmputa rụọ ọrụ 
nke ọ bụla a chọrọ ka ọ rụọ n’ụdị nke ahụ. Ha gakwara n’ihu kọwaa na e nwere ike ịhụta kọmputa 
dị ka ngwaọrụ latriki e ji echekwa ma ọ bụ eje ozi; ngwaọrụ a kwadoro nke ọma maka itinye ma 
ọ bụ iwebata, rụpụta ma wepụta ozi (data); ngwaọrụ latriki nke na-echekwa ozi, chọta ma ọ bụ 
bọpụta ozi ma werekwa ya rụọ ọrụ nke a ga-agbakwụnye ntụziaka na ya.   

Ihe mebere kọmputa bu ndị a: ihe ndị e nwere ike ịhụ anya ma metụkwa aka na ndị a na-

enweghị ike ịhụ anya ma ọ bụ metụ aka, o nwekwara ike ịha etu ọ bụla masịrị ya, ya bụ; ndị 
nnukwu na ndị obere. Kọmputa bụ ebe ọ bụla a kpọrọ ya, na oge ọ bụla e ji kpọọ ya, ma gbokwaa 

mkpa e ji achọ ya. O nweghị ngalaba ihe ọmụmụ ọ na-asọ nsọ ma ya fọdụzie asụsụ n’ihi na ọ bụ 
asụsụ ka o ji arụ ọrụ. Okwudishu na Okwudịshu (2005) hụtara ya dị ka ụzọ e si akụzi asụsụ nakwa 
njedebe igbo mkpa dị n’ọmụmụ asụsụ. Ebe Eze (2002) kọwara na ọ na-eweta nnukwu ohere 

ịgbasike/ịkwụgide na idigide nke asụsụ. Mana kọmputa n’onwe ya na-aka adị ire n’ebe ọkụ na-

enwu n’elu ma ọ bụ n’obodo ndị mepere emepe n’ihi na ọ bụ ọkụ ka o ji arụkarị ọrụ, ọ bụ ya 
kpatara e ji akwụnye ya n’ọkụ, mgbe ọ bụla a chọrọ iji ya rụö ọrụ, nke bụ na ọkụ nyụọ kọmputa 
anyụkwuo, ma ọ bụ o were ike nke ọ mịtara rụgide ọrụ ruo mgbe ike nke ahụ gwụrụ, o jiri nwayọ 
dụọ onye ahụ ọdụ ka ọ gbanyụzịa ya, ma jụkwaa ya ma o chekwakwara ọrụ ndị ahụ ọ na-arụ, n’ihi 
na ọbụrụ na o meghị etu ahụ kọmputa ahụ nyụọ, ọrụ ndị ahụ efunarị ya n’ihi na o chekwaghị ya 
ma onye ahụ emeghị etu ahụ, o jiri nwayọ nyụọrọ onwe ya. Ihe ndị a niile e kwuru ugbu a 
ewebatala ọrụ asụsụ na kọmputa n’ụzọ dị iche iche nke e nwere ike isi etu ahụ were kọmputa kụzi 
ya 

Iji kọmputa akụzi asụsụ Igbo   

 Iji  kọmputa akụzi asụsụ Igbo na-ewegotekwa ogo ọmụma kọmputa onye nkụzi ma ọ bụ nwata 
akwụkwọ nwere maka na dị ka ọ na-eji kọmputa arụ ọrụ oge niile, ka ọ ga na-amara ya aka ruo 

mgbe ọ ga-abụzi ọka ibe n’ihe gbasara kọmputa, mana ọ bụrụ na e jighị ya eme ihe ọmụmụ 
ụtọasụsụ Igbo mara na ndị nkụzi Igbo na ụmụ akwụkwọ ha ga-adị ka ndị nọ n’azụ obodo n’ụdị 
ụwa kọmputa a nọ ugbu a. Madichie (2006) kọwara na iji kọmputa akụzi ihe na-eme ka ihe ọmụmụ 
gbasaa karịa oke onye nkụzi nkịtị nwere ike iru, maka na mmadụ na mashin abụghị otu. A na-

echekwabekwa ihe nhazi nkụzi (lesson plan), akwụkwọ ihe ọmụmụ ụmụ akwụkwọ (handouts), 
akwụkwọ e ji edepụta ihe nwata akwụkwọ nwetara na nnwale ma ọ bụ n’ule, ma nke e ji egosi 
chaati nke o nwetara na mgbe o ji nweta ya ma izipu ozi maka ihe gbasara nke a nke a rụnyere 
n’ime kọmputa. O nwekwara nke na-eji aka ya zigara ụmụ akwụkwọ ọsịsa ule ha site na i-meelu. 

(e-mail). O nwekwara ngalaba na-eji aka ya wepụtachaa ajụjụ site n’ihe ndị e kuziiri ụmụ 
akwụkwọ, ma ajụjụ nnwale ma ajụjụ ule n’otu aka ahụ. Tinyekwara ịdị na-enweta ihe ọmụmụ ọ 
bụla onye chọrọ na-agbanyeghị etu ebe a nọ mee ya bụ ihe ọmụmụ si tee aka. Mkpakọrịtaụka ụmụ 
akwụkwọ na ndị nne na nna ha na-adịkwa mfe ya na ihụ ka ha si gbaa mbọ mgbe ahụ mgbe ahụ 
ghara ichere ogologo oge ma ọ bụ mgbe e mechara agwụ agwụ (Madichie, 2006).  
 

 Yusuf (2005) kọwara nke ọma na n’agbanyeghị na o nwere ihe ndị dị ka a ga-asị na ọ bụ ọghọm 
n’iji kọmpụta akụziri ụmụ akwụkwọ ihe na ọ ka nwekwara nnukwute uru dị na ya.Nke bụ eziokwu 
bụ na a ka nwegasịrị ihe ụfọdụ na-adọghachi iji kọmputa akuzi asụsụ Igbo azụ. Osborn (2006) 



chọpụtara na e bughị ọtụtụ asụsụ ndị mba Afrịka n’obi mgbe a na-arụpụta kọmputa, n’ihi ya mbọ 
ụfọdụ a na-agba ihụ na ha niile zuru oke na ya ugbu a dị ka a ga-asị na ọ na-akpụ afọ n’ala. Mana 
otu ọ bụla o si dị, ọ bụghị ịgbahapụ ya bụ asụsụ Igbo, gbasowe nke bekee ga-egbo ya bụ ọgụ. Ọ 
bụrụ na a tụlewe nsogbu ụfọdụ a na-enwegasị n’iji kọmputa akụzi asụsụ Igbo, o nwere ụfọdụ ihe 
ndị kpatara nke a. Osuagwu na Anyanwu (2015) kwukwara na ọ bụ ndị Igbo n’onwe ha bụ nsogbu 
ụtọasụsụ ha nwere, n’ihi na ha chọpụtara na ụfọdụ ndị Igbo kpọrọ asụsụ ha asị n’ikwu 
eziokwu.Ọnụọgụgụ ndị chọrọ ịmụta asụsụ Igbo nke ọma na mba ụwa bụ aja karịa ọnụọgụgụ ndị 
chọrọ ịmụta asụsụ Igbo. Nke a mere na ndị nchọcha n’ihe gbasara ya a ga teela aka. Lewis, Simons 
na Fennig (2013) kọwara na ọnụọgụgụ ndị na-asụ asụsụ dị mkpa n’ịchọpụta ma asụsụ ahụ enwere 
ezigbo mgbọrọgwụ.   
 

 Ụfọdụ n’ime nsogbu a na-enwegasị site n’iji kọmputa akụzi asụsụ ọ kacha ụtọasụsụ Igbo bụ ndị 
dị ka ndị a: ụmụ akwụkwọ na-agụ asụsụ Igbo achọpụtala na e nweghị ọtọgrafị Igbo a kpachapụrụ 
anya rụnye maka ide naanị asụsụ Igbo n’ime ya n’abụghị nke e chepụtara ọhụụ a iji nyere aka, ọ 
kacha ebe o metụtara ụdaume mfe na akara ụdaolu. Nke a bụ n’ihi na asụsụ Igbo so n’asụsụ ndị 
ogbe ime obodo ala anyị. Mana n’agbanyeghị nke a, ya bụ kọmputa nwere ọtọgrafị zuru oke 
nabatachara mkpụrụ edemede Igbo niile belụsọ mkpụrụ edemede olumba Igbo ụfọdụ, kama na 
ebe nsogbu a si bụ na ọ bụ ndị bekee bụ ndị rụrụ kọmputa jiri naanị kiibọọdụ mkpụrụ edemede 
bekee wee rụpụta kiibọọdụ kọmputa. Nke a wee butere asụsụ Igbo mmekpaahụ n’ihi na ọ dị ka a 
ga-asị na a gbahapụrụ ya n’akụkụ mgbe ha na-arụpụta kiibọọdụ. Ọ bụ ndị na-amaghị maka asụsụ 
Igbo nke ọma na ọtọgrafị e ji ede ya bụ ndị ọcha rụpụtara kọmputa na mbụ, nke ahụ mezie na tupu 
onye na-ede ụtọasụsụ Igbo edee ya nke ọma, ọ ga-ejiri aka ya webatachaa ngwugwu ụfọdụ n’ime 
kọmputa ya maka inyere ya aka ọkacha n’ide okwu ndị enwere ụdaume mfe na ya.  
 

  Okwudishu na Okwudishu (2005) kwuru na oge eruola mgbe ndị Igbo ga-amalite mbọ nke aka 
ha ịhụ na asụsụ ha sonyere asụsụ mba ụwa ibe ya wee na-arụ ihe niile ha na-arụ n’iji kọmputa eme 
ihe ọmụmụ n’asụsụ Igbo. Ebe ọ bụ na kiibọọdụ bụ mkpụrụ edemede bekee ka a rụnyere na ya, ọ 
bụghị mkpụrụ edemede Igbo, nke ahụ wee na-eme ka onye ji ya ede Igbo na-ata nnukwu ahụhụ. 
O nwere ngwugwu a chọpụtara n’elu ihu kọmputa a hụrụ na ọ ga-enyetu aka n’igbo mkpa a, nke 
a na-akpọ ‘ịnsaatị’ n’elu ihu kọmputa, ebe na-egosi ihe a na-arụ n’ime kọmputa. A pịa ịnsaatị, o 
buputa sịmbụlụ,a gaa na sịmbụl, a pịa ya, o bupụta ụdị akara e ji ezipụta ụdị mkpụrụụda edemede 
niile e nwere na mba ụwa, maka na ha niile dị ebe ahụ. Mgbe ahụ, onye ahụ na-ede Igbo ahọrọ 
ụdị mkpụrụ edemede Igbo nke ọ chọrọ maka na ha niile zuru oke ebe ahụ, were mee ihe ọ chọrọ 
ime, ọbụrụ na onye ahụ chọọ inweta ụdamfe ọ bụla ọ chọrọ, ọ pịa ịnsaatị, o buputa sịmbụlụ, ọ gaa 
ebe edere mọọ sịmbụlụ pịa ya, o buputazịa ụdị mkpụrụ edemede niile e nwere n’ụwa. Onye ahụ 
werezia kusọ rụtụ na mkpụrụ edemede ọ chọrọ, ọ gaa ebe e dere ịnsaatị n’ala igbe ahụ rụtụ ya, o 
tinyere ya nke ahụ ọ chọrọ n’ebe ahụ ọ chọrọ ka ọ dị. (Mishra 2009) Usoro nke a na-egbutụ oge 
mana nke ka ọsịsị bụ nke a na-akpọ fọntụ Igbo. Ngwugwu a biara gboo nnukwu ọgụ n’ide ụtọasụsụ 
maka na kemgbe a chọpụtara ya bụ fọntụ Igbo, ha wee kudata n’ihi na ọ bụ n’ime kọmputa ka a 
ga-echekwa ya ebe ahụ, ma were ya na-ede Igbo mgbe ọ bụla a chọrọ iji kọmputa dee Igbo.  
 

 Ọ bụ mkpụrụ edemede bekee ndị ahụ dị na kiibọọdụ ka e ji edekwu mkpụrụ edemede nke Igbo ọ 
kacha mkpụrụ edemede ụdamfe kama na o nwere nka e ji eme nke a, onye ahụ ga-apịdo mkpụrụ 
kii nke e dere akara dị etu a ‘alt’ ma ọ bụ ‘alt gr’ n’elu ya, ọ pịdo ya otu mkpụrụ aka, o were 
mkpụrụ aka ọzọ pịa mkpụrụ edemede ahụ ọ chọrọ ide, ngwa ngwa kọmputa na-ebupute ya, onye 

ahụ ga-ahụ na mkpụrụ edemede ahụ buzi ntụpọ n’ala ya. Iji wee maa atụ, ọ pịa ‘o’, o buputa ‘ọ’, 



‘u’ abụrụ ‘ụ’ dgz. Ọ bụrụ na a chọọ ya n’okpotokpo leta, ọ gaghị apịdo ‘alt, ‘alt gr’ kama ọ ga-

apịdo ctrl, ọ dị n’aka nri dị n’aka ekpe, nke ọ bụla ọ pịrị ga-ebuputa okpotokpo leta mkpụrụ 
edemede ahụ. Amfani (2015) kwadoro ka onye ọ bụla bagide amụma iwebata ụdị ihe ọ bụla ga-

enyere aka wulite iji kọmpụta na-akụzi   asụsụ ọdịnaala n’ụzọ dị iche iche.  
 

  Ụzọ ọzọ kwa bụ nke a ga-eji mkpụrụ edemede na-abụghị mkpụrụ edemede ahụ e bu n’uche wee 
nọchitechaa anya mkpụrụ edemede ụdamfe niile n’ihe ahụ a na-ede, mgbe e dechara ha niile, a 

gazia na sịmbụl buputa ya, nye ya iwu ka o were mkpụrụ edemede ụdamfe ndị ahụ a họtara ebe 
ahụ wee nọchitechaa ebe niile mkpụrụ edemede ndị ahụ dị n’ihe niile ahụ e dere ede n’ime ọrụ 
ahụ. Lee ọmụmaatụ ihe onye nchọcha na-akọwa: A na-eji mkpụrụ edemede bekee ndị a wee 
nọchite anya mkpụrụ edemede Igbo ndị a; x bụ ‘ụ’, q bụ ‘ọ’, [ bụ ‘ị’, ] bụrụ ‘ṅ’. Ka e si eji nke a 
arụ ọrụ bụ na onye ahụ ga-ewere mkpụrụ edemede bekee ndị ahụ e ji anọchite nke Igbo onye 
nchọcha depụtara n’elu tinyechaa ebe ndị nke Igbo kwesirị ịdị. Mgbe o ji dechaa ihe niile ọ chọrọ 
ide, o jirizie nwayọọ gaa na ịnsaatị wee buputa sịmbụl, họrọ mkpụrụ edemede Igbo ndị ahụ ọ 
chọrọ, nye ya iwu ka ọ nọchịe ndị nke bekee ahụ ebe ọ bụla ọ hụrụ e denyere nke bekee ahụ. 
Atụmatụ nke mbụ nwere ọghọm maka na oge ụfọdụ e were ọrụ ahụ tinye na kọmputa nke na-

enweghị fọntụ Igbo n’ime ya, ntụpọ ahụ dịcha na mkpụrụokwu Igbo ndị ahụ agaghị apụta, ebe 
ụfọdụ, kọmputa ga-anabata ya mana ọ gaghị atụpọ okwu ọ bụla n’aka ya naanị ndị ahụ ọrụ ahụ bu 
wee bịa ebe ahụ, nke e ji mkpụrụ edemede bekee ede na-aka mma n’ihi na kọmputa ọ bụla e 
tinyere ya, ọ ga-anabata ntụpọ dị na mkpụrụ edemede Igbo ndị ahụ, na-enweghị nke a ga-achọ 
achọ. Ọtụtụ ngwugwu juru na sọftwee n’ihi na sọftwee bụ ‘achọwa-ahụ gbasara kọmputa’.   
 

 Olorundare (2006) kọwara na naanị ihe kọmputa chọrọ bụ onye maara ka e si eji ya arụ ọrụ ma ọ 
bụ ewepụta ihe niile a kwakọbara n’ime ya iji mee ka ọrụ dị mfe, maka na ọ bụ ebe ahụ ka a na-a 

ga gwuputa ihe ọ bụla a chọrọ iji rụ ọrụ na kọmputa na-adịghị, ma chekwaa ya ebe ahụ ma ọ bụ 
nke e si na neetị weta ma ọ bụ gwupụta (download). Nsogbu e nwere ugbu a bụ inweta kiibọọdụ 
Igbo bụ nke a naahụ anya, e ji mkpụrụaka na-apị wee na-enye sọftwee iwu n’ihe a chọrọ ka o mee 
dị ka e si eme n’asụsụ bekee. Ọ bụrụ na e webata ọtọgrafi Igbo na kiibọọdụ kọmputa, ọ ga-eme 

ka ụzọ ọmụmụ ụtụasụsụ kara mfe, ma na-agakwa were were n’ike n’ike.  Ugbu a, mkpesa enweghị 
ọtọgrafị Igbo arụnyere na kiibọọdụ kọmputa abụrụla okwu a kpụ n’ọnụ nke na ụfọdụ ụmụafọ Igbo 
ụbụrụ ha na-atụ nkọ ka agụba, na-agụ kọmputa Sayensi ehọrọla ntutu taa, banye ime nchọcha dị 
iche iche si na ha ga-ahụrịrị na a rụpụtara kiibọọdụ ọtọgrafị Igbo ka o wee bụrụ ntụnye oke nke 
ha n’asụsụ ala nna ha. Egbokare (2003) gbara ama sị na ọ dị ezigbote mkpa ka e were asụsụ 
ọdịnaala rụpụtachaa kiibọọdụ kọmputa iji nyere aka ka asụsụ ọdịnaala bụrụ asụsụ gbasara ebe 
niile dị ka  Meche si were ihe ruru asụsụ ọdịnaala iri wee gụpụta National Anthem n’Abuja na 
Sept, 29th 2004 mgbe a na-eme mmemme ihe nkiri na amụ. O kwukwara banyere agamniihu 
kiibọọdụ nke asụsụ Yoruba na mbọ ha niile iji me ka nke a kwụrụ. Ọ gakwara n’ihu kwuo na 

ụfọdụ asụsụ mepere emepe ndị dị ka Inglishi, Arabic, Chinese, Dutch dgz nwechara nke ha ebe 
ahụ.   
 

 Ụfọdụ asụsụ dika Chaịna arụpụtakwala kọmputa nke asụsụ ha nke bụ naanị asụsụ ha ka o ji arụ 
ọrụ, nke na onye amaghị asụsụ ahụ agaghị ama ihe e ji ya eme ma ọ bụ ka e si eji ya arụ orụ. Ma 
otu n’ime asụsụ ala anyị bụ asụsụ Awụsa ritekwara elele ndị bekee ịgụnye asụsụ nke ha, site 
n’isonye n’asụsụ ndị bekee maara maka ya nke ọma site n’inye aka nke ndị mgbasa ozi BBC. 
Maka na kọmputa bụ ihe a rụnyere ya n’ime ka ọ na-enyeghachi azụ, ma ọ bụ nke e webara n’ime 
ya ka ọ na-ewepụta. (OhiriAninchi 2013) Ebe ọ bụ na ọ dị etu a, ụmụ akwụkwo na-agụ Igbo na 



ndị nkụzi ha kwesiri ka nke a malite ịchụ ha ụra, ka a ga-esi mee ka asụsụ Igbo kwụnyekwuo 
n’ahịrị ndị ogbo ya ndị ọzọ kwụcha. Ebe ọ bụ na Eke kere ụwa mere ọgọ n’asụsụ Igbo so n’asụsụ 
kọmputa ọ bụla nabatara maka na a gaa ebe ahụ e depuchara asụsụ niile e nwere ike iji ya rụọ ọrụ 
na kọmputa, asụsụ Igbo so na ya, oge ha na-edekọtakwa sịmbụl ndị dị iche iche, ụdaume Igbo 
niile zukwara ezu ebe ahụ. Ụdaume sokwa na ndị bụ isi n’ihe ndị kacha ahịa ahụ n’iji kọmputa 
akụzi ụtọasụsụ Igbo. (Ofomata 2000), Onye ọ bụla nwere ike iji kọmputa dee ụdị edemede Igbo ọ 
bụla masịrị ya, mana ebe ma nwoke ma nwaanyị na-ama ọsọ bụ n’itinye akara edemede Igbo dị 
iche iche. N’ihi na ndị riri amosu na kọmputa n’asụsụ ka na-aga n’ihu n’ime nchọcha etu a ga-esi 

webata kiibọọdụ mkpụrụ edemede Igbo n’ebe o metutara ụdaume (ụdamfe) Igbo.  
 

 O nweela ndị ha chọpụtara ugbu a mana usoro nke ahụ na-egbu nnukwu oge tupu e were ya rụpụta 
otu ọrụ, n’ihi na nke ahụ dị na sọftwee, ọ bụrụ na e buputa ya, a gbasaa ma ọ bụ debe ya n’ihu 
mọnịtọ n’ihi na nke ahụ dị na sọftwee, ọtụtụ mgbe, ọ nọchie ebe onye na-apị ihe ga-esi hụ ihe ọ 
na-apị. Ọzọ kwa bụ na a naghị apị ya apị n’ihi na kiibọọdụ ahụ dị n’ime sọftwee, n’ihi ya, ọ bụ 
kusọ ka a na-eji eji ya arụ ọrụ. Ọ na-egbukwa oge maka na ọ gaghị ekwe iji rụọ ọrụ ngwa ngwa. 
N’ihi ya ọ ga-aka mma na a rụpụtara nke ga-adị na hadwee (kiibọọdụ), nke a ga-eji mkpụrụaka 
na-apị ka ibe ya, ọ bụghị nke a ga-eji kusọ wee na-aga adụtụ ya. Nsogbu abụghị naanị idepụta 
ụdaume, lee mkpụrụ edemede ndị bụ isi ọwụwa ugbu a n’iji kọmputa ede asụsụ Igbo; Ọ, ọ, Ụ, ụ, 
Ị, ị, Ṅ, ṅ. Ọ bụ eziokwu na a rụpụtala ụzọ ụmụ akwụkwọ ndị na-akụzi   ma ọ bụ amụ asụsụ Igbo 
na-esi egbo ọgụ a, mana o zuchaghị oke n’ihi na ọ ka bụkwa ụzọ owere ka a ka na-esi. Ha na-a ga  

were CD ma ọ bụ flash draịv weta sọftwee n’ịntanetị wee webata ya n’ime kọmputa, chekwaa ya 
ebe ahụ, mechaa ya etu a ga-esi were ya na-arụ ọrụ n’idepụta ụdamfe niile, na akara ụdaolu niile 
na ọbụrụ na a pịdo ebe ahụ e dere ‘alt’ ma ọ bụ ‘ctrl’ na kiibọọdụ dika e si gwa kọmputa nke ga 
na-arụ nke ọ ga na-arụ maka na otu ga-abụ maka ide ụdamfe ndị ntakịrị leta, ebe nke ọzọ ga-abụ 
maka okpotokpo leta.   

 

 Ọ bụrụ na odee chọọ ịpị mkpuruedemede ndị ahụ a na-akanye ihe n’okpuru, ọ bụ ‘ctrl ma ọ bụ 

alt’ a pịdoro aka tupu a pịa mkpụrụ edemede a chọrọ ide ga-egosi ma ọ ga-abụ ụdamfe okpotokpo 
leta, ka ọ ga-abụ ụdamfe ntakịrị leta, o nwere ndị na-aga  na sịmbụl tinye ya ebe ahụ n’ụdị na e ji 
‘ctrl’ wee naenweta okpotokpo leta ụdamfe iji zipụta nke ọ chọrọ ide n’okpotokpo ya, ma werezie 
ịpịdo ‘alt’ zipụta ụdamfe ndị nke kịrịkịrị, ọ bụkwa etu masịrị odee ka o si ahazi nke ya. Ọ bụkwa 
ụdị ahụ ka onye nchọcha ji arụ ọrụ ugbu a. Ma na-agbanyeghị nke ahụ, aka nwere ihe nhịamahụ 
na ya, n’ịhị na ihe ndehie naadapụtakarị na ya, maka na ọ chọrọ mkpachapụ anya, oge ụfọdụ, a 
pịdo ya, onye ahụ agaghị ama na o jideghị ya, o sepụ aka ọ hụ na mkpụrụ edemede ụdamfe ahụ 
atụpọghị ihe na mkpụrụ edemede ahụ.   Oge ụfọdụ kwa nụ, oge odee na-eme ngwa ngwa, o nwere 

ike pịdo ‘ctrl ma ọ bụ alt’ wee pịa mkpụrụ edemede nke na-abụghị ụdamfe, ọ ghasaa ọrụ ahụ, e 
bido n’isi wee haziwekwa ya ọzọ, nke a naebutekwa ehichaa edegharịa. Ọzọ kwa, bụ na ọ gaghị 
adị ngwa ngwa ka nke bekee, e jighịkwa kọmputa niile eji ya arụ ọrụ, iwu bụ na ọ ga-abụrịrị nke 
nwere sịmbụl ebe a ga-aga  chọta Igbo fọntụ na ya, ma ọ bụ nke e chekwara sọftwee ahụ e ji eji 
ya arụ ọrụ n’ime ya. (Eze, 2015) Ụmụaka na-agụ Igbo chọrọ nke a gaarụnye na kiibọọdụ (hadwee) 
ga-eme ka onye maara etu e si apị ngwa ngwa wee nwee ike pịpụta ọtụtụ ihe na ntakịrị oge ga-

enwe ike were ya rụpụta ọrụ chara ya n’anya, karịa nke mmadụ ga-atọkịrị n’otu ọrụ. Ihe nhịamahụ 
ọzọ bụ na kọmputa amụtachabeghị asụsụ Igbo ụfọdụ n’ebe okwu ndị a m ga-edeputa nọ, ọ bụkwa 
ihe ndị a e depụtara n’okpuru so mee e ji chọwa Igbo fọntụ. Lee ihe ọmụmaatụ; ọ bụrụ na kọmputa 
enweghị Igbo fọntụ mgbe e ji ya arụ ọrụ asụsụ Igbo, ị pịa okwu ụfọdụ dika okwu ndị a, ngwa 
ngwa ị naesepụ aka, o tinye ya n’ụdị o chere na ọ bụ ihe ị chọrọ ma ọ bụ ihe ị bụ n’obi ide na nke 



i dere abụghị ya n’ihi na bekee e ji rụọ ya enweghị ụdị okwu ahụ. Lee ọmụmaatụ: “bụ na" ọ na-

ede ya “bun a”, “otu” o dee “out”. Ọzọ kwa bụ “na ya", o na-ebipụta ya dị ka “nay a” Ọ na-

bipụtakwa “bụ ya” dika “buy a” oge ụfọdụ, “anyị” dị ka “anti”. Ụfọdụ Maịkrosọft na-ebipụtakwa 
‘dị’ dị ka “do”. Nke a bụ iji gosi na asụsụ a, abụghị asụsụ doro ya anya. Nke a bụ n’ihi na asụsụ 
Igbo ewechabeghị ya anya nke ọma dị ka o kwesiri.   A naghịzị ekwu okwu akara ụdaolu onye 
nkụzi ga-eji gosi ndịịche n’okwu abụọ usoro nsupe ha bụ otu ma mpụtara ha dị iche. Ofomata 
(2003) kọwara na ụdaolu bụ akara e ji ezipụta ndịiche dị na mkpụrụokwu ma ọ bụ abụọ ma ọ bụ 
karịa, ndị nwere otu nsupe ma mpụtara ha dịzịa iche iche. Ọ kọwakwara na akara ụdaolu na-arụ 
ọrụ iwepụtara anyị nghọta dịgasị iche iche n’ebe mkpụrụokwu ole na ole bụ ndị nwere otu ụdị 
nsupe dị. N’ihi na e wezuga akara ụdaolu ịchọpụta nghọta mkpụrụokwu ndị ahụ nwere ga-ahịa 
nnukwu ahụ, okwu ndị dị ka akwa, oke, isi dgz. Ọ bụrụ na e tinyeghị ya akara ụdaolu ọ gaghị 
enwe isi n’ihi na mpụtara ha dị ọtụtụ, ọ bụkwa naanị akara ụda ga-eme ka a mata ‘akwa’ nke a 
naekwu maka ya, dika; akwa nwa, akwa okuko, akwa mmiri, akwa a na-eyi n’ahụ dgz. Oke nwere 
ike ịpụta; oke ala, oke iwe, oke ụlo, oke ọkụkọ, oke nke m dgz. Isi nwere ike ịpụta: isi (isisi) ihe, 

ikpu isi, isi nri, isi mmadụ dgz. Ọ gwụchaala mgbe a kanyere ya akara ụdaolu mgbe ọ bụla e dere 
ya, ga-eme ka a mara nke a na-ekwu maka ya iji gbochie mgbagwoju anya ma ọ bụ mkpọgharị 
nke onye na-agụpụta ihe e dere ede. Ugbu a, Igbo fọntụ na-egbozi ụfọdụ ọgụ n’ihe gbasara akara 
edemede ụdaolu Igbo, akara ụdaolu ndị dị ka ndị a, na-abịakarị mgbe a na-ede asụsụ Igbo, ọ kacha 
mgbe a na-akụzi ihe gbasara ụdaolu na ka e si akanye ya. (Ofili, Chukwu na Anozie, 2012)    
   

Akara ndị a dị ezigbo mkpa n’asụsụ Igbo, akara; ʹụdaelu `ụdaala ˉ ụdansụda. Akara atọ ndị a ka e 
ji egosipụta akara ụdaolu n’okwu Igbo ọ bụla, ọ kacha ndị nwere otu usoro nsupe mana nwee ọtụtụ 
mpụtara. Mana n’ihi na ọ bụ mkpụrụ edemede ndị bụ ụdaume na myiriụdaume ka a na-akanye ya 

bụ akara, ọ bụ ụdaume ma ọ bụ myiriụdaume na-ebidokarị mkpụrụokwu ma ọ bụ emechi ya, n’ihi 
ya akara ndị a na-ayị abụọ abụọ dị ka: ụdaelu ụdaelu (/ /), ụdaala ụdaelu (\  /), ụdaelu ụdaala (/  \), 
ụdaala ụdaala (\  \), ụdaelu ụdansụda (/ _). Iwu na-achị akara ndị a bụ na etu ahụ ha dị abụọ abụọ, 
ọ bụ etu ahụ ka ha si ayịkọ ọnụ wee na-arụ ọrụ n’ịkọwa ọdịdị ụdaolu, ọ bụrụ na ọ yịghị etu ahụ 
mara na ọ dabaghị adaba etu o kwesiri. Ọmụmaatụ: ʹakwaʹ (crying), ibe akwa. `okeʹ (rat) oke ụlọ 
ma ọ bụ nke ọhịa. ʹisiˉ(to cook) isi nri dgz. Ọ bụrụ na ụmụ akara ndị a ezuchaghị oke na kiibọọdụ, 
ihe ndị a na-adọghachiri onye nkụzi aka elekere azụ, mgbe ọ na-akụzi   ihe. Maka na ọ ga-eme 

onye nkụzi ahụ ka ọ na-akpụ akpụ, kama ọ gaagbapụ ya ọsọ mgbe ọ bụla o ji kọmputa ede ụtọasụsụ 
Igbo. Ihe ndị a sokwa na ihe na-eme ka iji kọmputa na-eme ihe ọmụmụ asụsụ Igbo ji na-ahịa ahụ:  
  

Mkpa Ọ Dị Iji Kọmputa Akụzi Asụsụ  

Ọ bụrụ na asụsụ Igbo bụ asụsụ e ji kọmputa akụzi ebe niile, nke ahụ ga-eme ka ọ bụrụ asụsụ gaanọ 
ọkpụtọrọkpụ. Ugbu a, ụlọakwụkwọ ụfọdụ bụ ebe a na-amụ asụsụ Igbo ọ kacha ndị e nwe enwe 
(Private Schools), esonyewala ibe ha n’irite uru dị n’iji kọmputa akụzi ihe ọmụmụ n’asụsụ Igbo 
(ụtọ asụsụ).  Ụfọdụ ndị nkụzi Igbo na-ejikwa kọmputa eme ihe ọmụmụ nke aka ha maka iji kwadoo 

onwe ha nke ọma maka ịkụziri ụmụ akwụkwọ ihe dabara adaba, ha na-ejikwa ya eme ihe nchọcha 
dị iche iche maka akwụkwọ ha na-ebipụtewe na jọnal dị iche iche maka mbuli elu n’ọkwa n’ụlọọrụ 
ha. E meela ọtụtụ ihe ọmụmụ ụtọasụsụ dị iche iche n’ịme ịntanetị nke na ụdị ihe ọmụmụ asụsụ 
Igbo ọ bụla mmadụ chọrọ, ọ ga enweta ya na neetị. Nworgu (2006) mere ka a mata na ịntaneetị 
emeela ka ntulegharị agụmagụ ndị metụtara isiokwu ọ bụla mmadụ na-ede dị mfe ugbu a karịa ka 
ọ dị na mbụ. Kọmputa ji ụmụ akọrọngwa a niile ha ji arụ ọrụ ugbu a akpa mkpamkpa na ngalaba 
ihe ọmụmụ niile. Ụfọdụ ndị Igbo na-akpọ kọmputa Igwe Ome ka mmadụ, (IOKM) n’ihi ụdị agwa 



ya bụ kọmputa na-akpa, oge ụfọdụ, ọ bụrụ na mmadụ ji kọmputa arụ ọrụ, o nwere ebe ọ ga-akpa 

aka, kọmputa ahụ e were okwu ọnụ gụpụtawa ma ọ bụ kwuputawa ihe (okwu) onye ahụ ga-anụ, 
site n’ịgbaziri onye ahụ ụzọ ka mma ma ọ bụ ka mfe n’ihe ahụ ọ na-eme ma ọ bụ ọ chọrọ ime, ọ 
na-amaghị eme. O nwekwara ike kụziere ya ihe o kwesiri ime ka o nweta ihe ọ chọrọ. O nweghị 
asụsụ kọmputa na-enweghi ike iji rụö ọrụ ma ọ bụ kwuo okwu, ọ bụ nke a kpatara na ekwe ntị 
(handset) bụ asụsụ ọ bụla e tinyere ya na ya, ọ na-asụ na-edekwa ya. Ihe ndị a bụ uru ndị a naenweta 
ga sị na ya bụ kọmputa, ma ọ bụ mkpa ọ dị, dị ka etu o ga-esi mee ka asụsụ Igbo ghara inwe ihe 
ọgbatauhie ọ bụla mgbe ya na ogbo ya ndị ọzọ na-emekọ, ma ọ bụ ama aka. Ọ ga-emekwa ka 

ọkaasụsụ Igbo juputa na kọmputa. Ọ ga-emekwa ka nkụzi na ọmụmụ asụsụ (ụtọasụsụ) Igbo dị mfe 
ma dịkwa mma.   
 

N’ihi na ihe ọmụmụ Igbo ga-agazu mba ụwa niile site n’intanet, ọ bụrụ na ndị nkụzi na-eji kọmputa 
akụziri ụmụ akwụkwọ ha ihe site n’iji i-mel (e-mail), fesbuuk, na wasap wee na-eme nke a, maka 

na ndị nkụzi na ụmụ akwụkwọ na-eji ya akpakọrịta ụka. Jibril (2005) kọwakwara na ugbu a, na 
mmadụ nwere ike iji ịntanetị rụọ ọrụ awa iri abụọ na anọ ụbọchị niile ma ọ bụrụ na ọkụ latriki dị 
ebe ahụ ya na netiwọkị na gburugburu ahụ. Ọ gaghịzị abụ naanị ndị Igbo na-amụ ma ọ bụ akụzị 
Igbo kama ndị ọcha bụ ndị maliteere anyị ụtọasụsụ Igbo, ndị ime nchọcha n’asụsụ Igbo ga-

abagidekwa amụma iji kọmputa mee nchọcha n’asụsụ Igbo n’ụzọ dị iche iche. Mgbe ahụ Igbo 
abịaghachikwa n’ọnọdụ ya na mbụ dị ka mgbe a na-agụ ya na Mahadum Kembriiji.  

Nkụzi ihe ọmụmụ n’oge mbụ bụ naanị na klaasị ka onye nkụzi ga-akwụrụ n’ihu ụmụ akwụkwọ 
na-ekwu okwu, ụmụ akwụkwọ anọrọ ọdụ n’oche ha na-ege ntị ma na-amụtakwa ihe a na-akụziri 
ha. Mana ugbu a, kọmputa abịala nye nnukwu aka na nkụzi mee ka nkụzi kara mfe, mekwaa ka 
ihe ọmụmụ baa ụba ma bụrụkwa ịgba. Wilson (2010) rụtụrụ aka na e nwere nnukwu ọgbatauhie 
na mkparịtaụka na gburugburu ụwa gbasara ime ka ụwa niile bụrụ otu, site n’ịgbanwekọrịta 
Ọmụma na Nzimozi (ỌN), n’ihi ọtụtụ ụdị asụsụ dị iche iche e nwere n’elu ụwa, mana taa, nsogbu 
ahụ abụrụla ihe ghọrọ akụkọ mgbe ochie site n’enyemaka kọmputa. Ituene (2015) (nke a adighi 
n’edensibia gi) kọwapụtara na ọtụtụ ihe naeso ebute mgbanwe a na-abagide n’asụsụ bụ ụfọdụ na 
ndị a; o nwere ike ịbụ ọnọdụ ndọrọndọrọ, ọnọdụ mmekọrịta mmadụ na ibe ya, ọnọdụ ọnụọgụgụ 
na mgbanwe ndị mmadụ, omenaala na ụdị asụsụ. Ọ bụ ihe ndị a niile socha kpalite iwulite nkụzi 
asụsụ site n’enyemaka kọmputa, iji mee ka ọ gbasa mmadụ niile ma ọ bụ metụta mmadụ niile na 
mba ụwa niile. A bịa n’ihe ọmụmụ ma ọ bụ nkụzi a na-eme na kọmputa ọ bụ oge masịrị onye ahụ 
ka ọ ga-eji kụziere ụmụ akwụkwọ ya ihe ọ chọrọ ịkụziri ha, o nweghị oge a naamanyere ya amanye 
ikụzi nkụzi ya nke ga-ebute mgbakasị ahụ ma ọ bụ adịghị njikere nke ọma. Naanị ihe gbasara onye 
nkụzi ma ọ bụ nwa akwụkwọ bụ ibu oge a tụrụ anya na ha ga-emecha ihe ọmụmụ ha n’uche ma 
marazie ka ọ ga-esi hazie onwe ya ka oge ghara imegide ya ma ọ bụ ụmụ akwụkwọ. Onye nkụzi 
ga-agwakwa ụmụ akwụkwọ ya malite n’oge dị etu a, ruo mgbe dị etu a, ka ọ chọrọ ka ọ bụrụ na 
onye ọ bụla emechaala nke ya. Onye ọ bụla ewerezie oge kaara ya mma mụọ ihe a gwara ha mụọ 
ma ọ bụ zaa ajụjụ a tụrụ anya n’aka ya. Nwosu (2003) kwuputara na ịgwakọta usoro omenaala 
nkụzi, nke bụ nke onye nkụzi na akwụkwọ ọgụgụ na nke kọmputa abụghị otu ihe ahụ n’ihi na e 
nwere ọtụtụ ndịiche. Iji kọmputa na-akpali mmasị ụmụ akwụkwọ, ihe ọmụmụ e ji kọmputa eme 
na-aka agbasa agbasa n’ihi na a ga-emetu ọtụtụ ihe aka, were mkpirisi oge lebanye anya n’ọtụtụ 
isiokwu n’ihi na o nweghị ihe ndọghachi azụ ọ bụla onye ahụ na-enwe, n’ihi na o nweghị onye nọ 
ebe ahụ ga-abịa jụwa ajụjụ ma ọ bụ a ga-anọ ebe a na-akọwara ya ihe ọ jụrụ nnukwu oge agaa, ihe 
nkụzi ma ọ bụ ihe ọmụmụ ahụ ga-adị ezigbo mma maka na dị ka ọ na-ede ya, ọ bụrụ na o nwere 
nke nwere ihe nhịamahụ dapụtara na ya, o mechaa ihe ọ na-eme, n’ikpeazụ ọ jụọ ajụjụ ya.  



Onye nkụzi ga-eme nchọcha chọpụta nke bụ ebe a nọ na ya, iji gbochie mgbagwojuanya nwere 
ike ịdapụta na nkụzi ahụ mgbe ụmụ akwụkwọ na-amụ ya, maka na ụmụ akwụkwọ ndị ụbụrụ ha 
na-aghọ nkọ ka agụba ga-aga  na weebụ dị iche iche ịchọpụta na nkụzi ahụ o meela ochie ka ọ ka 
dị mma, n’ihi ya o nweghị ihe ọmụmụ a na-ezo ezo, ka onye nkụzi na-egwu ala mmụta ma ọ bụ 
eme nchọcha ebe ahụ ka nwata akwụkwọ na-egwukwa ala mmụta nke ya. Ogiegbaen na Iyannu 
(2005) kọwakwara na ọ bụrụ na ndị nkụzi bụrụ ndị a zụrụ nke ọma n’ihe gbasara kọmputa ma 
jirikwa nka dị iche iche ha nwere gbasara kọmputa na-arụ ọrụ, ha ga-ewebata nkanụụzụ n’usoro 
nkụzi na kọrịkụlum ha, n’ọrụ ụbọchị ha, na n’ihe ọmụmụ ụmụ akwụkwọ ha, na mmụta ndị ha 
nwere na mbụ. Ndị nkụzi ndị na-ewebata nkanụụzụ n’usoro nkụzi ụbọchị ha na-ahọrọ ụdị ihe dị 
iche iche ọ ga-agwa ụmụaka mee na sọftwee nke ga-agbado ụkwụ n’isiokwu ha na-amụ. Ịntaneetị 
amaghị onye nkụzi na nwata akwụkwọ, ihe ọ maara bụ onye ọ bụla chọrọ ọmụma ka o kpojuo 
onye ahụ mmụta n’isi. Onye nkụzi na-esikwa n’ụzọ dị etu a, gụọ ọrụ ụmụ akwụkwọ ya, lekwaa 
anya n’ihe ndepụta nke ndị ka ya wee mara gbasara isiokwu ahụ ọ na-akụzi, ma bawanyekwa ụba 
na mmụta maka na mgbe ọ na-achọ ka ọ kụzie nke bụ ebe a nọ ugbu a, ka ya n’onwe ya na-

eritekwa uru nke aka ya. (Olorundare, 2006), Ọzọ kwa, ọ bụ mgbe masịrị onye nkụzi ka ọ ga-eji 

wee leruo anya n’ihe omume o nyere ụmụ akwụkwọ ya. Ọ masị ya ọbụrụ n’ime abalị, mgbe ndị 
ọzọ na-ehi ụra, ọ ga-bute kọmputa ya banye n’ịntanetị malite gụwa ọrụ ha, ma deputakwara ha 
nke bụ ya, na ndị ha dara ada ma kọwaara ha ebe ahụ ihe kpatara ha ji daa ya. Ụmụ akwụkwọ 
n’onwe ha na-aka enwe afọ ojuju na nke ahụ n’ihi na ndị nke nwere ike ịbụ na ọ na-atụ onye nkụzi 
ha egwu na-enwere onwe ha ebe ahụ ịgụ ihe niile e kụziri na neetị  

Ụmụ akwụkwọ ndị nke anaghị amụta ihe ngwa ngwa na-ekele chi ha n’ihi na ha nwere ọmarịcha 
ohere iji nwayọ gụọ ihe niile ma gụgharịa nke na-edoghi ha anya ugboro ugboro wee kara ghọta 
ya mgbe ahụ. N’aka nke ọzọ, ha na-ama oge ụbụrụ ha ga-enwe ike ịnabata ma ọ bụ ịghọta ihe 

ọmụmụ ahụ nke ọma ma werezie oge ahụ gụwa ma ọ bụ mụwa ụtọasụsụ ahụ.  

Nwata akwụkwọ na-akara enwere onwe ya ịjụ onye nkụzi ajụjụ ọ bụla masịrị ya, na-asọghị onye 
ọ bụla anya maka na ọ bụrụ na ha nọ na klaasị, o nwere ike ihere agaghị ekwe ya jụọ ajụjụ. Ọ bụrụ 
ụdị nke klaas na-abụ otu onye ghọtahaa ya, a jụọ klaas “unu ghọtara ya?” ha niile a zaa, “eee!” ma 
ọ bụ e-e onye nkụzi anyị!” Ma onye ghọtara ma onye aghọtaghị. Mana, ihe ọmụmụ e ji kọmputa 
eme na-abụkarị onye ọ bụla n’isi onwe. Ọ bụ n’ihi ụdị agwa a n’ogo mmụta ka Ali (2004) jiri 
kwuo na kọmputa na ngalaba mmụta bịara ịgbanwe ụdị usoro nkụzi omenaala ma webata nke o 
zuru ụwa niile ọnụ ugbu a ma ọ bụ ọkacha mma e nwere na nkụzi ugbu a, nke a chọpụtakwara na 
ọ bụ ya bụ ọkaibe nke bụ nke kọmputa ma ọ bụ nkụzi ịntanetị. Umoren (2006) kọwara na kọmputa 
na-enye ohere na nkụzi ma ọ bụ n’ọmụmụ ihe karịa nkụzi nke nkịtị. Nke a pụtakwara ihe ebe niile 
a na-eme ọmụmụ ihe, ọ kacha n’ụlọakwụkwọ a gaeleba anya nke ọma n’ihe bụ kọmputa maka na 
onye nchọcha na-elebanye anya n’adịmire ngwa kọmputa n’ọmụmụ ụtọasụsụ Igbo n’ụlọakwụkwọ 
sekọndịrị, mmasị ụmụ akwụkwọ nwere na ya na mmetadebe ha n’ule.  Umeano (2006) kwukwara 
na ọ bụ eziokwu na kọmputa adịkebeghị ire n’ụlọakwụkwọ Sekọndịrị n’ihi ya e jikebeghị ya arụ 
ọrụ ebe ahụ n’ihi ọgbatauhie ụfọdụ dị ka; enweghị ndị nkụzi a zụrụ nke ọma n’ihe gbasara kọmputa 
gbakwụnyekwa na ngwongwo kọmputa adịkebeghịkwa n’ọtụtụ ụlọakwụkwọ sekọndịrị. Ọ bụ 
n’ogo Mahadum ka a na-aka ahụ ọtụtụ kọmputa maka na ọtụtụ ndị nkụzi ha na ụmụ akwụkwọ 
ụfọdụ nwechara nke aka ha, (personal laptops) ha ji eme ihe ọmụmụ na ọrụ nke aka ha. 
Ugodulunwa (2006) kwusiri ike na ọ bụ n’ogo Kọleeji ke Edukeshọn, Politekiniki na Mahadum 
bụ ebe e jizi kọmputa arụ ọrụ n’agụmakwụkwọ nke na onye nkụzi ọ bụla na-akụzi ebe ndị ahụ 
enweghị nka kọmputa ma ọ bụ amaghị ka e si eji kọmputa arụ ọrụ dịzị ka onye amaghị ihe ọ na-

eme. Obioma (2006) kwenyekwara na n’ihi ụdị ọrụ nchọcha ndị nkụzi na ụmụ akwụkwọ ndị na-



agụ akwụkwọ n’ogo karịrị sekọndịrị na-eme, kọmputa dị nnukwu mkpa ebe ahụ, iji hụ na nchọcha 
ha zuru oke, bụrụ eziokwu a naahụ anya ma dịkwa mma iji rụö ọrụ n’ọdịnihu.   

Nchịkọta  

Asụsụ Igbo bara nnukwu uru n’ihi ya a gaghị eleghara ya anya ka ọ nwụọ pịị, n’ihi na agwa ụmụ 
ntorobịa n’ebe o metụtara ọmụmụ asụsụ Igbo anaghị eju afọ. Ndị nne na nna, agbataobi, onye Igbo 
ọbụla, ọ kacha ndị nkụzi Igbo ga-agba mbọ na-asụrụ ụmụ akwụkwọ niile Igbo, webatawa ihe ọhụụ 
ga na-amasị ndị ntorobịa n’asụsụ Igbo iji kpalie mmasị ha iji ya bụ asụsụ mewe ire n’ọmụmụasụsụ 
Igbo. Ebe ọ bụ na nke na-ewu ugbu a bụ kọmputa, ọ ga-adị ezigbo mma ma e jiri ya na-akụziri 
ụmụ akwụkwọ asụsụ Igbo, webatachaa ngalaba ụtọasụsụ niile ha kwesiri ịmụ na ya. Ndị isi 
ụlọakwụkwọ niile ma nke gọvmenti nwe enwe ma nke nkịtị, ya bụ ndị gọvmentị gbakọta aka ọnụ 
ka e mee ihe niile e nwere ike ime ka e were kọmputa na-akụzi Igbo n’ụlọakwụkwọ niile. Mkpali 
ngwa nkụzi kọmputa na-enye ụmụ akwụkwọ n’ogo niile enweghị atụ gbakwụnyere ọtụtụ ihe ha ji 
ya eme dịka igwu egwuregwu, ise ihe, ime mkpakọrịta ha na ibe ha, ịkpọ egwu, dg.    

